
Efni: Tillaga að samrekstri nýs leikskóla við Skólatröð og leikskólans Kópahvols

Í tengslum við uppbyggingu nýs leikskóla við Skólatröð er lagt til að starfsemi skólans 
verði rekin í samrekstri við leikskólann Kópahvoll. 

Nýr leikskóli við Skólatröð er áætlaður fyrir um 60 börn og telst því tiltölulega lítill í 
sniðum. Með hliðsjón af faglegum, rekstrarlegum og skipulagslegum sjónarmiðum er 
talið heppilegast að starfsemi hans verði sameinuð rekstri Kópahvols, þar sem eru 74 
börn og verða þá alls um 134 börn í sameinuðum leikskóla 

Samreksturinn felur í sér að leikskólinn Kópahvoll verði rekinn í tveimur húsum, annars 
vegar á Bjarnhólastíg og hins vegar í nýju húsnæði við Skólatröð. Með þessari lausn 
næst aukinn stöðugleiki í rekstri, betri nýting mannauðs og skýrari fagleg umgjörð en 
ella væri mögulegt með rekstri tveggja sjálfstæðra, smárra eininga.

Starfsmannahópur leikskólans Kópahvols hefur lagt til að eldri börn verði staðsett í 
húsnæðinu við Skólatröð. Sú tillaga byggir á því að lóð leikskólans við Skólatröð liggur 
samhliða lóð Kópavogsskóla, sem skapar fjölbreytt tækifæri til aukins samstarfs milli 
leik- og grunnskólastigs. Með þessari nálgun er unnt að efla samfellu í skólastarfi, 
styðja við farsæla skólabyrjun barna og þróa markviss tengsl milli skólastiga í samræmi 
við áherslur Kópavogsbæjar um tengsl skólastiga og farsæld barna.

Halla Ösp Hallsdóttir verður skólastjóri hins sameinaða leikskóla. Undirbúningsvinna er 
þegar hafin við stefnumótun og skipulag starfseminnar, með samrekstur skólans í 
tveimur húsum, aldursskiptingu barna og aukið samstarf við grunnskóla að leiðarljósi. 
Stefnumótunin mun byggja á gildandi skólanámskrá leikskóla Kópavogs, aðalnámskrá 
leikskóla og menntastefnu sveitarfélagsins, með áherslu á gæði, stöðugleika og velferð 
barna og starfsfólks.

Með framangreindri tillögu er leitast við að tryggja faglega sterka, skilvirka og 
framtíðarmiðaða lausn fyrir leikskólastarf á þessu svæði, þar sem hagsmunir barna, 
foreldra og starfsfólks eru hafðir að leiðarljósi.

Virðingarfyllst,

Anna Birna Snæbjörnsdóttir
Sviðsstjóri Menntasviðs
Sigrún Hulda Jónsdóttir

